
Rannís treystir stoðir íslensks samfélags með 
opinberum stuðningi við rannsóknir, nýsköpun, 
menntun, menningu og æskulýðssamstarf, 
ásamt því að kynna alþjóðleg sóknarfæri og 
samstarfsmöguleika.

Fjöldi einstaklinga, stofnana, fyrirtækja og skóla 
hafa notið góðs af styrkjum úr samkeppnissjóðum 
í umsýslu Rannís og komist skrefinu lengra.

Rannís heyrir undir mennta- og menningarmálaráðuneytið 
og starfar á grundvelli laga um opinberan stuðning við 
vísindarannsóknir nr. 3/2003. Stofnunin veitir faglega aðstoð 
og þjónustu við undirbúning og framkvæmd stefnu Vísinda- 
og tækniráðs sem markar stefnu stjórnvalda í vísinda- og 
tæknimálum.

Til að styðja við kynningarstarf á menntun, rannsóknum og 
nýsköpun og gera áhrif þekkingarsköpunar sýnileg, stendur 
Rannís fyrir ýmsum viðburðum eins og Rannsóknaþingi, 
Haustþingi, Nýsköpunarþingi og veitingu gæðaviðurkenn-
inga Erasmus+. Þá eru haldnir kynningarfundir víða um 
land og alþjóðlegar tengslaráðstefnur.

Rannís á einnig þátt í að hvetja vísinda- og fræðafólk til 
frekari dáða með viðurkenningum á borð við Hvatningar-
verðlaun Vísinda- og tækniráðs í samvinnu við ráðið, 
Nýsköpunarverðlaun forseta Íslands í samvinnu við 
Nýsköpunarsjóð námsmanna og Nýsköpunarverðlaun 
Íslands í samvinnu við Íslandsstofu, Nýsköpunarmiðstöð 
Íslands og Nýsköpunarsjóð atvinnulífsins.

Á Íslandi hefur verið byggt upp öflugt rannsókna- og 
menntakerfi, ekki síst á háskólastigi með tilheyrandi 
rannsóknum og þjálfun ungs fólks til að takast á við fjölbreytt 
þróunarverkefni sem leiða til nýsköpunar, bættrar menntunar 
og aukinna verðmæta í samfélaginu.

Innlendir sjóðir og alþjóðastarf

Rannís hefur umsýslu með helstu samkeppnissjóðum 
á sviði rannsókna, nýsköpunar, menntunar, menningar 
og æskulýðssamstarfs á Íslandi. Samstarfsáætlanir 
ESB og norrænar áætlanir sem veita styrki til 
samstarfsverkefna, náms og þjálfunar eru jafnframt 
í umsýslu Rannís. Samskiptanetið er stórt; skólar, 
atvinnulíf, stofnanir, frjáls félagasamtök og einstaklingar 
auk stjórnsýslunnar tilheyra viðskiptavinahópi Rannís.


